
Beth yw’r Urdd?
Mudiad ieuenctid gwirfoddol cenedlaethol 

yw Urdd Gobaith Cymru. Mae gan yr Urdd dros 
55,000 o aelodau rhwng 8 a 25 mlwydd oed. 

Nod yr Urdd yw rhoi cyfleoedd i blant a phobl 
ifanc fwynhau profiadau trwy gyfrwng y 

Gymraeg. Mae’r Urdd yn cyflogi dros 300 o staff 
ac yn cefnogi degau o brentisiaid. Bob blwyddyn, 

mae 10,000 o wirfoddolwyr yn helpu’r Urdd 
mewn rhyw ffordd.

Sefydlu’r Urdd
Sefydlwyd Urdd Gobaith Cymru gan Syr Ifan 
ab Owen Edwards. Roedd Syr Ifan yn golygu 

cylchgrawn i blant o’r enw Cymru’r Plant. Yn y 
cylchgrawn hwn yn 1922, apeliodd ar blant Cymru 

i ymuno â mudiad newydd, sef ‘Urdd Gobaith 
Cymru Fach’. Erbyn diwedd y flwyddyn gyntaf, 

roedd enwau 720 o aelodau wedi ymddangos yn 
Cymru’r Plant. Erbyn 1927 roedd gan yr Urdd dros 

5,000 o aelodau, a chafodd ei enw ei newid 
i ‘Urdd Gobaith Cymru’. 

Gwersyll Llangrannog
Sefydlwyd Gwersyll Llangrannog yn 1932, a 

chafwyd pedair wythnos o wersyll, gyda lle i 150 
o wersyllwyr. Aeth y Gwersyll o nerth i nerth, ac 
erbyn y 1970au roedd y Gwersyll ar agor drwy’r 
flwyddyn ac yn cyflogi staff llawn amser. Dros y 

blynyddoedd, adeiladwyd caban bwyta a blociau 
cysgu newydd, ac erbyn heddiw, mae dewis eang 
o weithgareddau yn y Gwersyll, gan gynnwys sgio, 

gwibgartio, marchogaeth a gwifren wib. 

Gwersyll Glan-llyn
Sefydlwyd Gwersyll Glan-llyn yn 1950 ar lan Llyn 

Tegid ger Y Bala. Ar y dechrau roedd y gwersyllwyr 
yn cyrraedd ar y trên yr ochr arall i’r llyn, a chwch 

Y Brenin Arthur yn eu cludo draw i’r Gwersyll. 
Erbyn hyn, mae 13,000 o wersyllwyr yn ymweld â 
Glan-llyn yn flynyddol. Mae’r gweithgareddau’n 

cynnwys waliau dringo, cwrs rhaffau, saethyddiaeth, 
bowlio deg  a chyfeiriannu. Ond y prif atyniad o hyd 
yw Llyn Tegid, ac mae modd rhoi cynnig ar gaiacio, 

adeiladu rafft, padl-fyrddio, hwylio a cheufadu.

Gwersyll Caerdydd
Cafodd Gwersyll yr Urdd Caerdydd ei sefydlu yn 2004 
yn adeilad Canolfan y Mileniwm yng nghanol bwrlwm 
Bae Caerdydd. Mae tîm y Gwersyll yn cydweithio â rhai 

o atyniadau mwyaf poblogaidd y Brifddinas i gynnig 
amserlen amrywiol a deniadol i’r gwersyllwyr, sy’n 

cynnwys Techniquest, Stadiwm y Principality, Castell 
Caerdydd, Y Senedd, Canolfan Sglefrio Iâ Caerdydd 

a Phwll Rhyngwladol Caerdydd. Gall oedolion 
a theuluoedd drefnu aros yn y Gwersyll.

Eisteddfod Genedlaethol yr Urdd
Cynhelir Eisteddfod Genedlaethol yr Urdd bob 

blwyddyn. Mae’n denu tua 90,000 o ymwelwyr ac yn 
un o wyliau teithiol mwyaf Ewrop. Gŵyl gystadleuol 
yw’r Eisteddfod, lle mae dros 15,000 o blant a phobl 

ifanc yn cystadlu mewn cystadlaethau fel canu, dawnsio 
a pherfformio. Canolbwynt yr Eisteddfod yw’r cystadlu 
yn y Pafiliwn, ond o gwmpas y Pafiliwn mae cannoedd 

o stondinau lliwgar. Gallwch chi hefyd ymweld â’r 
Arddangosfa Gelf sy’n gartref i holl waith cystadlaethau 

Celf, Dylunio a Thechnoleg yr Eisteddfod.

Neges Ewyllys Da
Bob blwyddyn, ar 18 Mai, mae’r Urdd yn darlledu 

Neges Heddwch ac Ewyllys Da Urdd Gobaith Cymru. 
Pobl ifanc sy’n creu’r neges er mwyn annog heddwch 

a chydweithio rhwng gwledydd y byd. Darlledwyd 
y neges am y tro cyntaf ar y BBC World Service yn 

1924 ac erbyn heddiw mae’r neges yn cyrraedd 
pedwar ban y byd ar y we. Gallwch chi wylio fideo 
o Neges Ewyllys Da a darllen y neges mewn sawl 

iaith ar wefan yr Urdd.

Taith Patagonia
Ers 2007, mae’r Urdd wedi bod yn rhoi cyfle 

i bobl ifanc wneud gwaith gwirfoddol ym 
Mhatagonia. Bob blwyddyn, caiff 24 person ifanc 
(16-18 oed) eu dewis o bob rhan o Gymru i dreulio 

tua phythefnos ym Mhatagonia. Mae’n rhaid i’r 
bobl ifanc gynnal gweithgareddau i godi arian at 

eu taith. Maen nhw’n ymweld adeg yr 
Eisteddfod ym Mhatagonia ac yn rhoi cynnig 

ar y cystadlaethau.

Gala Nofio’r Urdd
Cynhelir Gala Nofio’r Urdd bob blwyddyn, 
gan ddechrau gyda rowndiau rhanbarthol 
ar draws Cymru. Mae tua 10,000 o blant yn 
cymryd rhan yn y rowndiau rhanbarthol, a 

channoedd yn mynd ymlaen i gystadlu yn y 
rowndiau terfynol yn y Pwll Nofio Rhyngwladol 

yng Nghaerdydd. Yn 2019, cyflwynwyd 
cystadlaethau am y tro cyntaf i nofwyr ag 

anghenion arbennig.

Chwaraeon
Mae Adran Chwaraeon yr Urdd yn cynnal 

clybiau chwaraeon cymunedol a 
digwyddiadau chwaraeon cenedlaethol i 

blant a phobl ifanc trwy gyfrwng y Gymraeg. 
Mae mwy na 11,000 o blant yn mynychu 

clybiau chwaraeon yr Urdd yn wythnosol. 
Mae cystadlaethau chwaraeon yr Urdd yn 

cynnwys rygbi, pêl-droed, pêl-rwyd, 
gymnasteg, traws gwlad a nofio.

Hwngari
Mae gan yr Urdd ganolfan newydd yn Hwngari, 
sef Tŷ Kisbodak Ház. Cafodd yr adeilad ei roi’n 

anrheg i’r Urdd yn 2013 gan ddyn o’r enw Michael 
Makin. Roedd e’n awyddus i’r adeilad gael ei 

ddefnyddio gan grwpiau o bobl ifanc, er mwyn 
iddyn nhw fwynhau profiadau diddorol yn ei 

wlad. Mae Tŷ Kisbodak Ház mewn pentref bach 
o’r enw Kisbodak, yng ngogledd-orllewin 

Hwngari, ger afon Donaw (Danube). 




